
6. Услубу усулњои таълими фанни таърих. Баёни шифоњї 
Омўзгор дар давоми кори таълим њамеша кўшиш мекунад, 

ки шогирдон маводи барномавиро амиќу хубтар аз худ намоянд. 
Шакли азхудкунии назариявї ва амалии донишњоро услуб нишон 
медињад. 

Роњи фаъолияти маърифатии омўзгору хонандагон, ки 
бо тарзу воситањои таълим дониш гирифта, мањорату малака 
њосил мекунанд ва доираи назару ќобилияти фикрии хонандагон 
ташаккул меёбад, услуби таълим номида мешавад. 

Мазмуни маълумот, ки дар китоби дарсї дарљ гаштааст, 
ба воситаи услубњо ба хонандагон омўзонида хоњад шуд, 
чунки маводро хонанда танњо дар шакли муайяни фаъолияти 
назариявию амалї азхуд карда метавонад, ки ин шакли услуби 
таълим аст.

Мафњуми услуб маънои калимаи “метод”3-ро ифода мекунад, 
ки ба маънии дигар ин мафњумро ба сифати роњи донишомўзї низ 
маънидод кардан мумкин аст.

Услуби таълим ду пањлў дорад ва он таъсири мутаќобилаи 
омўзгор ва хонандаро (дар алоњидагї ва ё тамоми гурўњи 
синфро), ки дар шароити муайян мегузарад, њатман таъмин 
менамояд. Раванди таълим бидуни фаъолияти якваќтаи омўзгор 
ва таълимгирандагон, бидуни таъсири мутаќобилаи дидактикии 
онњо имконнопазир аст. Масалан, агар омўзгор кўшиш кунад, ки 
мавзўи навро хуб фањмонад, аммо худи хонандагон дар азхудкунии 
он мароќ зоњир нанамоянд ва омўзгор барои фаъолгардии онњо 
аз љињати дидактикї таъсир расонида натавонад, он гоњ маќсаду 
вазифањои дарс њам љойи худро намеёбанд.  Бинобар њамин, дар 
истифодаи ин ё он усули таълим (њикоя, сўњбат, кор бо харитањои 
таърихї ва ѓайра) на танњо омўзгор фаъолият нишон дода, 
таъсири ў ба хонандагон ба омал меояд, балки мавќеи хонандагон 
низ ба ин ё он амалиёти фикрию таљрибавї  (бо диќќат гўш карда, 
фикру андеша рондан, аз рўи тахтаи синф навиштаљотњоро ба 
дафтарњои худ сабт намудан) назаррас мегардад. Ѓайр аз ин, 
як тарафти услубро бевосита мушоњида кардан мумкин нест. 
3 метод – аз калимаи юнонї metohodos гирифта шуда, маънояш - роњ, тарз, 
усули тадњин, восита, назария, таълимот мебошад.

Мушоњидакорї хеле душвору мураккаб мебошад. Тарафи аввали 
ин амалњо пайдарњамии амали омўзгор ва пайравии хонандагон 
ба ў мебошад. Тарафи дуюм, њолати ботинии хонандагон, 
дараљаи фаъолиятнокї ва тарзи азхудкунии маводи таълимї аст, 
ки ба усули кори омўзгор пурра шабоњат надорад. Њамин тарафи 
ботинии услуби таълим барои омўзгори навомўз душвор буда, аз 
ў њаматарафа донистани имкониятњои синну солии азхудкунии 
донишњоро аз љониби хонандагон талаб мекунад.

Услуби таълим – ин ќисми таркибї, љузъи бевоситаи усулњои 
таълимї мебошад. Масалан, њангоми баёни шифоњї баъзе 
чизњоро дар тахтаи синф навиштан, њангоми бо маводи айёнї 
шинос шудан, истифодабарии усули муќоиса, корњои хаттии 
якдигарро санљидани хонандагон ва ѓайра мебошад. Як усулро 
дар усулњои гуногун истифода кардан мумкин аст. Чунончи, аз 
муќоиса бар меояд, њангоми баёни мавзўъ, кор бо китоби дарсї, 
сўњбат ва ѓайра услубњои гуногун истифода карда мешавад. 

Бо њамин, услубу усулњои таълим басо гуногуну сермароманд 
ва аз њамин сабаб баъзеи онњо хусусиятњои ба њамдигар монанд 
низ доранд, ки онњоро мањз дар њамин асосу замина гурўњбандї 
намудаанд. Дар илми педагогика ва фанни услуби таълими фанни 
таърихи муосир чандин намуди гурўњбандии услуби таълим 
вуљуд доранд, чунки олимон доир ба  ин масъала аќидаи ягона 
надоранд. 

Гурўњбандии зерини услубњои таълим бештар ба чашм 
мерасад, ки онњоро ќайд мекунем:

1) Аз рўи манбаъњои донишомўзї (усулњои шифоњї, аёнї, 
амалї).

2) Аз рўи шаклњои фаъолияти омўзгор (услубњои таълимї) 
ва хонандагон (услубњои азхудкунї).

3) Аз рўи фаъолияти фикрї ва маърифатї (репродуктивї, 
эзоњї-тасвирї, проблемавї, ќисман љустуљўї-тадќиќотї).

4) Аз рўи фаъолияти мустаќилонаи хонандагон (барномавї, 
интерактивї, бозињои наќшї).

Ин љо дар бораи он усулњое, ки бештар дар тарљрибаи 
мактабњои кунунии љумњурї истифода бурда мешаванд, алоњида 
таваќќуф хоњем кард:

Баёни шифоњї
Услубњои шифоии таълим гуфта чунин услубњои таълимиеро 

меноманд, ки онњо мањз дањонї буда, шифоњї гузориш дода 
мешаванд. Ба услубњои шифоњии таълим дохил мешаванд: њикоя, 
наќл, баён, лексия, сўњбат, мубоњиса, фањмонидан ва ѓайрањо. Дар 
раванди истифодабарии ин услубњо омўзгор бо таври шифоњї 
маводи таълимиро мефањмонад ва хонандагон бошанд бо роњи 
гўшандозї, дархотирнигоњдорї, эњсос ва дарк кардан онро азхуд 
мекунанд ва фаъолияти худро дар оянда нишон медињанд.

Баёни шифоњии омўзгор дар таълими фанни таърих моњияти 
муњим мебозад. Омўзгор ба воситаи нутќи шифоњї тамоми кори 
таълимро бо истифодабарии асбобњои аёнї, тањлили сарчашмањо 
ва ѓайра ташкил мекунад.

Инчунин нутќи омўзгор ањамияти тарбиявї њам дорад, чунки 
ба воситаи он ба шахсияти хонанда ва ахлоќи ў таъсири бузург 
расонида мешавад.

Баёни маводи таърихї бояд барои хонандагон дастрас, аёнї 
ва мушаххас бошад. Танњо дар ин маврид маводи таълимї дар 
хотираи хонандагон боќї хоњад монд. Њалли ин ва ё он мавзўъ 
агар дар китоби дарсї мураккаб шарњ дода шуда бошад, омўзгор 
вазифадор аст, ки ифодаи онро тарзе ташкил намояд, ки дарки 
он барои хонандагон содда ва фањмо шавад. Агар омўзгор фанни 
таърихро худ хуб аз бар карда бошад, он гоњ онро содда ва фањмо 
шањр дода метавонад.

Шарти дигари ифода намудани маводи таърихї 
эътимоднокии он мебошад. Хонандагон дар асоси воќеањои аниќи 
илми таърих бояд боварии комил њосил намоянд. Њаминро бояд 
ба инобат гирифт, ки хонандагони синфњои болої ба воќеањои 
гузаштаи таърихї аз рўи назари танќидї менигаранд, аз ин сабаб 
онњо ба хулосањои њосилнамудаи омўзгор, ба алоќаи мантиќии 
ифодаи маводи таълимї эътибор медињанд. Дар синфњои поёнї 
бошад, хонандагон бештар ба љињатњои бадеияти маводи таърихї 
диќќат медињанд.

Шарти асосии таълими фанни таърих, мустањкам азхуд 
намудани маводи таълимї мебошад. Њар як мввзўи нав њангоми  
дарс мустањкам карда мешавад. Дар хотир нигоњ доштани маводи 

таърихї њангоми таълим, яъне дар раванди дарс ба вуљуд меояд. 
Аз ин сабаб зарур аст, ки он равшан ва бурро ифода карда шавад. 
Яке аз шартњои дар хотир нигоњдории воќеањои таърихї дар 
он иборат аст, ки дар байни воќеаю њодисањои ба амаломадаи 
таърихї алоќамандї, сабаби пайдоиш ва натиљаю хулосабарории 
њодисањо нишон дода шаванд.

Барои азхуд кардани мавзўъњои таърихї бояд хулосањои 
асосии дарс ба хонандагон равшан гардонида шаванд. Омўзгор 
барои хубтар ташкил намудани ин раванд, дар охири дарс 
хулосаи умумии мавзўъро бояд якчанд маротиба такрор намояд, 
то ки он дар тафаккур ва идроки хонанда аниќу даќиќ љой ёбад. 
Инчунин ин амал бо тарзи баёни омўзгор алоќамандии зич дорад. 
Агар хонандагон моњияти њар як њодиса, сифатњои фарќкунанда, 
пайдоиш, тараќќиёт ва алоќамандии онњоро нафањманд, пас онњо 
табиатан дарсро дуруст, чуќур ва васеъ дарк карда наметавонанд. 
Бинобар ин, омўзгор бояд ба љињатњои тарзи баёни худ диќќати 
махсус зоњир намояд.

Яке аз шарти муњими илми таърих аз он иборат аст, ки њар 
њодиса аз рўи шароитњои таърихї бояд бањо дода шаванд. Агар 
моњияти таърихии як њодиса пурра омўхта шавад, пас дарки он аз 
љониби хонандагон сабуку содда мегардад. Барои исботи љињати 
мусбї ва ё манфии ин ё он њодисаи таърихї дар шууру тафаккури 
омўзгор бояд далелу исбот ва хулосањои аниќ мусаллањ бошад, 
танњо дар чунин шароит хонандагон боварї њосил менамоянд.

Дар ваќти баён маводи љадид забони гўёи омўзгор бояд тоза, 
равшан, оммафањм  ва содда бошад. Пеш аз њама нутќи омўзгор 
бояд аз нуќтаи назари имлої дуруст бошад. Дар чунин шароит 
фикри омўзгор ва ифодаи ў барои хонандагон фањмо мешавад. 
Истифодабарии љумлањо ва иборањои нодуруст барои дарк ва 
азхуднамоии маводи таърихї монеа мегардад. Омўзгор бояд дар 
сўњбати худ ба зада ва талаффузи калимањо ањамият дињад, чунки 
талаффузи нодурусти онњо ба тарзи сухангўии хонадагон оњиста-
оњиста таъсир мерасонад. Ваќте ки омўзгор аз калимаву иборањои 
хориљї истифода мебарад, шарњи луѓавии он барои хонандагон 
шарт ва зарур аст. Тарзи сухангўии устод бадеият низ бояд дошта 
бошад. Њангоми хониши порчањои адабиёти бадеї ва ё маводи 

таърихї омўзгор бояд аз истифодабарии иборањои таъсирбахш 
парњез накунад. Чунин маводро аз китобњои таърихї, асарњои 
адибон, ибора ва зарбумасалњои халќї, шеърњо, маќолањои илмї 
ва халќї дарёфт кардан мумкин аст. Омўзгор аз рўи мазмуну 
мундариљаи дарс садои худро бояд баланду паст гардонад, аммо 
њаминро ќайд кардан зарур аст, ки ин ивазшавии садои омўзгор 
бояд дар як суръат ва раванди мўътадил гузарад, то ки хонандагон 
аз рўи ќобилияти шунавоии худ тавонанд дарк кунанда, ки 
кадоме аз парча ва ё љойи пораи хондаистодаи омўзгор барояшон 
муњим, диќќатљалбкунанда мебошад. Дар ваќти суханронї ва ё 
фањмонидани ягон ќисмати мавзўъ омўзгор набояд аз љумлањои 
дуру дароз ва печ дар печ истифода барад, чунки пеш аз њама, 
хусусияти синнусолии хонандагон бояд ба инобат гирифта 
шавад ва дигар он ки истифодаи чунин љумлањо дарку фањмиши 
хонандагонро душвор ва мураккаб мегардонад. Омўзгор дар 
баёни воќеањои муњим, хулосањо бояд каме таваќќуф кунад. Агар 
дар ваќти дарс њодисањои таърихие баён шаванд, ки хонандагонро 
ба њаяљон оваранд, ин бахши мавзўъ бояд ба њарорат ва суръати 
баландтар ифода карда шавад. Ањамияти бузурги баёни шифоњии 
омўзгорро ба назар гирифта, омўзгорони љавони навкор бояд 
њамеша барои инкишоф додани нутќ ва мањорати гуфтугўии худ 
доимо кор баранд.

Шаклњои баёни мавзўъ дар дарсњои таърих
Дар таљрибаи педагогї якчанд усулњои баёни мавзўњои 

таърихї вуљуд доранд. Ваќте, ки сухан дар бораи њодисањои 
таърихї мераваду омўзгор доир ба амалиёти мушаххаси оммаи 
халќ ва ё шахсони таърихї муфассал ва бо бадеияти махсус 
нишон медињад, он гоњ ин намуди баён њикоя номида мешавад. 
Њикоя як мазмуни муайян дошта, бо мундариљаи худ фарќ 
мекунад. Масалан, њикоя дар бораи юриши сафедљомагон, њикоя 
дар бораи шўриши соли 1916 дар Хўљанд, њикоя дар бораи марги 
ќањрамононаи Њабиб Юсуфї ва ѓайрањо. 

Барои таъсирбахш ва самаранок њикоя намудани воќеањои 
таърихї омўзгор бояд аз чандин адабиёти иловагї ва ёрирасон 
истифода барад. Омўзгор воќеањои муњими таърихиро ба тарзи 
бадеї њикоят мекунад, ки ин барои зинда ва айнан тасаввур 

намудани таърихи гузашта ба хонандагон кўмак мерасонад. Чунин 
шаклњои њикоя дар мавриде истифода бурда мешаванд, ки омўзгор 
мехоњад, ки ба воситаи он моњияти ин ва ё он њодисаи таърихиро 
аниќ ва зинда тасвир намуда, онро дар хотираи хонандагон 
љойгир намояд, чунки мањз ин њодиса ањамияти бузурги тарбиявї 
ва таълимї дорад. Масалан, њикоя дар бораи гирифта шудани 
ќасри Бастилия, ќањрамонии Темурмалик, њаракати сарбадорони 
Самарќанд, муњорибаи Сталинград ва ѓайрањо дар њаќиќат 
таъсирбахш буда, ањамияти бузурги тарбиявї доранд.

Усули њикоя ваќте истифода бурда мешавад, ки омўзгор 
мањз дар њамон замон мехоњад, ки хонандагон доир ба ин ва ё 
он њодисаи нави таърихї тасаввуроти зинда ва мушаххасе пайдо 
намоянд, то ки он дар муддати тўлонї боз дар тасаввуроти онњо 
љой дошта бошад.

Њикоя на барои наќли њодисањои таърихї, балки барои 
дарки раванд, моњият ва ќонуниятњои таърихї истифода бурда 
мешавад, чї дар синфњои поёнї ва чї дар синфњои болої. Аммо, 
вобаста ба синну соли хонандагон дар синфњои поёнї њикоя бояд 
нисбат кўтоњ (10-15 даќиќа) бошад, дар синфњои болої вобаста 
аз мазмун ва мундариљаи матн њикоя метавонад мураккаб ва 
давомнокиаш то ба 30-35 даќиќа расад.

Усули маълумоти мухтасар
Ин услуби баёни мавзўъ дар дарси таърих аз њикоя сифатан 

фарќ мекунад. Маќсади таълимиаш аз он иборат аст, ки омўзгор 
ба хонандагон дар бораи ин ва ё он воќеаи таърихї хабар медињад. 
Масалан, “6 июни соли 1415 Ян Гус дар гулхан сўзонида шуд”, 
“22 июни соли 1941 Љанги Бузурги Ватанї оѓоз ёфт”. Дар усули 
њикоя бошад мо воќеаро њаматарафа нишон медињем.

Тавсифи воќеањои таърихї дар ваќти дарс дар ќатори наќли 
њодисањо ба кор бурда мешавад. Њангоми тавсифнамої нишона 
ва хусусиятњо, њолат, шакли зоњирии њар як њодисаи таърихї 
нишон дода мешавад. Бар хилофи њикоя тавсиф ќонунияти 
муайян надошта, њамаи њодисањои таърихии наќлшуда, тавсиф 
мешаванд.

Дар дарсњои таърих ёдгорињои таърихї (маќбараи Сомониён, 
муассисањои хољагї, корхонањои саноатї, вазъияти синфњои 

гуногун дар њар давру замон, яроќу аслиња, асбобњои рўзгор, 
либос ва ѓайра тавсиф карда мешавад). 

Дар таљрибаи кори таълими фанни таърих ду шакли тавсиф 
дида мешавад:

1 Тавсифи тасвирї.
2 Тавсифи тањлилї.
Масалан, агар њангоми баёни мавзўи таърихи халќи тољик 

дар миёнањои асри ХХ агар  омўзгор намуди зоњирии шањри 
Душанберо бо кўчањои тангу торик, тартиб ва сохти иморатњо 
тавсиф карданї шавад, пас он тавсифи тасвирї мебошад. Агар 
ў ќисмњои алоњидаи шањри Душанберо тавсиф намуда, вазифа, 
наќш ва мавќеи њар як муассисаро дар њаёти шањри Душанбе 
тасвир кунад, инро тавсифи тањлилї меноманд. Дар синфњои 
болої, ки хонандагон дар бораи бисёр масъалањои таърихї 
тасаввурот доранд, бештар шакли тањлил ба кор бурда мешавад, 
яъне хонандагон њангоми омўзиш бештар ба моњияти масъалањо 
ањамият медињанд.

Услуби хислатнома
Дар баробари баёни мавзўъ омўзгор барои пурра ва 

равшан намудани ин ва ё он њодисаи таърихї ва шахсони 
таърихї хислатномаи ботафсил ё мухтасар медињанд. Бо ин роњ 
хусусиятњои фарќкунанда ва умумияти онњоро дар бар гирифтан 
мумкин аст. Ба ѓайр аз хислатномаи кўтоњ ва пурра хислатномаи 
љамъбасткунанда низ вуљуд дорад, ки ин услуб барои баёни 
шифоии аниќ ва аёнї гузаронидани таълими фанни таърих кўмак 
мерасонад.

Услуби фањмондан
Яке аз роњњои дуруст фањмидани масъалањои таърихї 

фањмондани моњияти онњо мебошад. Омўзгор алоќамандї, 
сабабњои ботинии онњоро фањмонда медињад. Одатан омўзгорони 
навкор ба тањлил ва муњокимаи мавзўи омўхташуда ањамият 
намедињанд. Њаминро ќайд кардан зарур аст, ки бисёр масъалањои 
таърихиро танњо дар натиљаи тањлил ва муњокимаи якљояи 
омўзгор ва хонандагон дуруст фањмидан мумкин аст. Масалан, 
агар тараќќиёти Русия дар асри XVII тањлил карда нашавад, 
моњияти ислоњоти Петри I норавшан мемонад.



78

Услуби муњокима
Ќисмњои назариявии таълими фанни таърих дар њолате хуб 

аз бар карда мешавад, ки хонандагон моњияти њар кадоме аз 
онњоро дарк кунанд. Барои азхуд кардани масъалањои муњими 
таърихї муњокимаи хонандагон лозим аст. Муњокима бояд 
дастрас, мантиќан дуруст, амиќ бошад. Он ќисмњои таърих, ки ба 
муњокимаи васеътар эњтиёљ доранд, бояд бештар муњокима карда 
шавад. Масалан, тањлили сохти иљтимої, иќтисодї ва сабабњои 
пошхўрии давлати Сомониён.

Услуби лексионї
Дар мактаб омўзгор бо таври лексионї низ метавонад фанни 

таърихро таълим дињад. Дар дарсњои лексионї, ки танњо дар 
синфњои болої гузаронида мешаванд, маводи барномавї барои 
тањлил ва љамъбасти он истифода бурда мешавад. Агар лексия дар 
мактаби олї тарзи якрангаи аз тарафи устод наќлкуниро дошта 
бошад, пас дар лексияи мактаби миёна усулњои сўњбат, саволу 
љавоб, мустањкамкунни донишњои азхудкарда низ љой доранд. 
Омўзгор гоњ-гоњ барои љалб намудани диќќати хонандагон 
онњоро ба мубоњиса даъват мекунад. Лексия дар мактаб сустар 
гузаронида шуда, омўзгор аз болои самтњои хонандагон низ 
назорат ва роњбарї менамояд. 

Дарсњои лексионї он ваќт гузаронида мешаванд, ки агар 
ба хонандагон ќонуният ва мантиќи воќеањои таърихиро нишон 
додан зарур бошад, агар маводи барномавї љињатњои назариявї 
дошта бошад, ё мавзўњои омўхташударо такрор кардан лозим 
бошад.

Ба њамин тариќ, азхуд кардани донишњои таърихї ба воситаи 
баёни омўзгор, наќл, тавсиф, хислатнома, тањлил, муњокима ва 
лексия њосил карда мешавад. Дар дарсњои таърих њама намуди 
наќли шифоњї бо њам омехта шуда, яке дигарро иваз менамояд. 
Омўзгор мувофиќи мазмуни мавзўъ, маќсад ва вазифањои 
таълимї, тарбиявї ва инкишофдињандаи дарс, хусусиятњои 
синнусолї ва дараљаи омодагии хонандагон шакл ва тарзи баёни 
шифоњиро интихоб ва дигаргун карда метавонанд. 

Сўњбат – услуби шифоњии таълими таърих аст, ки бо ёрии 
саволу љавоб маводи таълимї азхуд карда мешавад ва ё дониши 
хонандагон санљида мешавад. Њикоя, лексия, хислатнома, 

маърўза ва дигар ахбороти шифоњї аз шаклњои монологии4 нутќ 
ба њисоб меравад. Услуби сўњбат бошад шакли диалогии5 кори 
омўзгор бо хонандагон мебошад. Сўњбатро барои њалли њар гуна 
вазифањои таълимї-тарбиявї ва инкишофдињанда дар лањзањои 
гуногуни дарс истифода бурдан мумкин аст. Омўзгор мавзўъро 
муайян карда, саволњо тартиб медињад. Онњо бояд фањмо, возењ, 
мантиќан дуруст ва кўтоњ бошанд. Аввал саволи умумї гузошта 
шуда, баъд аз хонандагони алоњида пурсида мешавад. Дар 
рафти сўњбат омўзгор саволњои иловагї ё ёрирасон медињад, 
то ки хонандагон мустаќилона фикр карданро омўзанд. Агар 
хонандагон барои посухдињї душворї кашанд, он гоњ омўзгор 
вазифадор аст, ки барои кўмак ба онњо саволњои ёрирасон дињад. 
Омўзгор савол мегузорад, хонанда посух медињад, бо њамин роњ 
раванди таълим пеш меравад. Ваќти сўњбат шогирдон аз омўзгор 
чизеро мепурсанд, ки барояшон нофањмост.

Лозим аст, ки хонанда мавзўи сўњбатро донад, вагарна ба 
савол љавоб гардонида наметавонад, агар љавоб гўяд њам он дар 
аксар маврид нодуруст хоњад буд. Тартибдињии савол ва дуруст 
гузоштани он кори њазл нест. Фарќи байни саволњои асосї, 
дуюмдараља ва иловагиро дарк карда тавонистани омўзгор 
нињоят зарур аст. Дар дохили савол калимањои душворфањм бояд 
набошад, саволњо бояд такрорї њам набошанд. Аз тарафи дигар 
љавобњо низ бояд мазмуни муайянро дар бар дошта бошанд. 
Ваќти посух хонандагон сергапї накунанд, такрор набояд бошад, 
дар посухи савол хонандагон бояд фикри асосиро мухтасар оранд, 
љавоби хонандагон пурра ва кўтоњ мешавад. Онњо муфассал, 
пай дар пай, бо мисолњо, исботњо бояд бошанд, ки њамаи ин 
нишондодњо аз дониши шогирдон гувоњї медињанд. Хонандагон 
бо як ё ду калима (ња ва ё не) ва ё як ду љумла набояд ба савол 
љавоб гардонанд. Фаќат љавоби пурра ќодир аст, ки тафаккур ва 
нутќи хонандагонро инкишоф дињад. Љавоби онњо ба омўзгор 
нишон медињад, ки онњо чиро хуб азхуд карданду чиро на. 

Дар раванди таълим асосан 3 намуди сўњбат истифода бурда 
мешавад:

4 монолог - шакли нктќ буда, гирифтори муфассали як одам мебошад.
5 диалог -  - шакли сўњбати ду ва ё як чанд кас мебошад.       

1. Сўњбати муќаддимавї.
2. Сўњбати тањлилї.
3. Сўњбати хулосавї.
Аз ин рў, услуби сўњбат дар оѓози дарс, њангоми баёни 

мавзўи нав ва дар фарљоми он истифода шуда метавонад ва 
доимо барои иљроиши вазифаи таълимї мусоидат менамояд. 
Сўњбат хонандагонро ба љустуљўї равона месозад, дар онњо 
унсурњои андешаронии эљодї ва мустаќилиятро пайдо мекунад. 
Бо пайдоиши масъалањо ва вазъи мураккаб имконият муњаё 
менамояд, барои барќарор намудани донишњои ќаблан 
азхудкарда хизмат мекунад. Љињати муњими сўњбат дар он аст, 
ки хонанда ќоидањо, таърифњо, далелњо ва ѓайрањоро ба хотир 
меорад. Инчунин зарур аст, ки омўзгор усулњои саволгузориро ба 
шогирдон омўзонад ва ин амалро зери назорати педагогї гирад.

Инкишофи нутќи хонандагон
Воситањои асосии таъсиррасонии педагогї ба тараќќиёти 

нутќи хонандагон инњо мебошанд: назорат бурдан аз болои 
љавобњои шифоњї ва хаттии хонандагон дар давоми дарс, 
омўзонидани усули навиштани наќли хаттї ва иншо. Ба 
хонандагон нутќи худи омўзгор таъсири бузург мерасонад.

Шакли олии нутќ – мањорати гуфтугўї аст. Дар хонандагон 
ин ќобилиятро инкишоф дода, дар онњо шавќу њавасро ба 
эљодиёти бадеї, хондани рўзномањо ва ѓайра бедор намуда, 
баъзе малакањоро дар соњаи мањорати нутќ ба вуљуд овардан 
шарт аст. Диќќати махсусро пеш аз њама бояд ба хонандагони 
камсухан ва ором дод. Наќши муњимро дар маданияти нутќ ва 
ѓанигардии захирањои фаъоли луѓавии хонандагон, ташкили 
мањфилњо, сўњбатњо, бањсу андеша, шабнишинињои бадеї, вохўрї 
бо ањли адаб ва олимон мебозад. Њамаи ин шавќ њавасро ба даст 
дароварда, шакли олии нутќ бедор мешавад ва ба азхудкунии 
хазинаи бойи забон ёрї мерасонад.

Њамин тавр, дар натиљаи фаъолияти дуру дарози омўзгорон 
таљрибае, ки илми услуби таълими таърих дар тўли мављудияти 
худ омўхта, усулњои зиёдеро љамъоварї намудааст, ки онњо 
фаъолияти маърифатиро ташкил менамоянд. Моњияти асосии 
услуби баёни шифоњї – ба хонандагон додани маърифати зарурї 

ба воситаи калимаю иборањо аст, ки аз тарзу воситањои мантиќї, 
ташкилї ва техникї истифода мешавад.

Фаъолияти омўзгоре, ки аз ин услуб истифода мебарад 
иборат аз инњо мебошад: 

1) гузоштани масъалаи асосии омўхташаванда; 
2) ошкорсозии нишонањо; 
3) муайян кардани мавќењои ибтидої дар тањлили њодисањо; 
4) муќоиса ва љамъбасткунї; 
5) хулосабарорї.
Дар баробари ин фаъолияти хонандагон бошад аз чунин 

рукнњо иборат мебошад: 
1) гўш кардан; 
2) фањмида гирифтани маълумоти ба дастомада; 
3) иљрои ќоидањои мухталиф дар дафтарњои корї; 
4) кашидани љадвалњо; 
5) гузориши саволњои нофањмое, ки њангоми баёни мавзўи 

нав ба вуљуд омадаанд ва ѓайра.
Дар давоми таълими фанни таърих бояд њамаи услубњоро, 

мисли баёни шифоњї, аёнї, амалї, масъалавї, љустуљўї ва 
ѓайрањоро истифода бурд. Масалан, њикоя, лексия, сўњбат имкон 
медињад то ки хонандагон ањамияти таълимро ба сифати набзи 
иљтимої ва њам шахсї ќабул намоянд. Тавсифи асбобњои аёнї, 
ки шавќу њаваси хонандагонро ба омўзиши масъалањо бедор 
мекунад, ба фаъолияти онњо ќувват мебахшад, хастагиро рафъ 
месозад, инчунин хонандагон ба корњои амалї мароќи бештар 
зоњир менамоянд. 

Усулњои масъалавї, љустуљўї, интерактивї он ваќт натиљаи 
дилхоњ медињад, ки агар вазъияти мураккаб дар доираи воќеии 
таълимї ќарор дошта бошанд. Услубњои таълим бо маќсади 
таълим ва инкишофи њамаљонибаи шахсият ва мазмуни маълумоти 
мактаб вобастагї дорад ва он ба хусусиятњои психологї ва синну 
солии хонандагон низ алоќаманд мебошанд. 

Интихоби услубњои таълим ба таъминоти моддї-техникии 
мактаб низ робита дорад. Омўзгор њангоми интихоби услуб 
бояд аниќ донад, ки имконияти истифодабарии кадом намуди 
воситањои техникї мављуд мебошад. 

Услуби таълим бо мактаб ва таљрибаи кории омўзгор низ 
алоќаманд аст. Дар мактабњои пешќадом услубњои гуногунро 
истифода мебаранд, омўзгорони пуртаљриба ин услубњоро хуб 
аз бар карда, аниќ медонанд, ки онњоро кай истифода баранд ва 
онњо чї гуна натиља дорад.  

Тазаккур бояд дод, ки тафовути байни тарзу воситањои 
таълимро донистану фањмидани омўзгорони навомўз шарт ва 
зарур аст. Ба воситаи таълим матнњо, саволњо, воситањои аёнї, ма-
води дидактикї, воситањои техникї, компютерї дохил мешаванд. 
Тарзњои таълим гуфта, техникаи истифодаи ин ё он воситаи 
таълимро меноманд, ки онњо хеле сершумору фаровонанд.

Бо ёрии услуб мактабиён ба мазмуни умумии маводи таълим 
шинос гардида, ба воситаи тарзњои таълим тарафњои људогонаи 
мавзўъро аниќу њаматарафа дарк менамоянд. Таъкид кардан 
љоиз аст, ки як тарзи таълим мумкин ба чандин услубњои таълим 
шомил бошад.

